Oseas Introduksyon

Nakilala si Oseas sa kasaysayan bilang propetang niloko ng kanyang asawa na patuloy pa rin niyang minahal sa kabila ng mga kataksilan nito. Tinawag siya ng Diyos para magsalita sa ngalan niya sa isang bayang materyalista at maraming dinidiyos na iba. At nais ng Diyos na maranasan din ng kanyang propeta ang sakit at kahihiyan ng isang asawang kinaliwa. Isang Diyos na nakadarama ng pagmamahal sa tao ang ipinakikilala sa atin ng mga propeta; tunay at personal na pagmamahal kayat naipahahayag sa wika ng tao. Pagkatawag ng Diyos sa propeta, tinanggap niya ang pribilehiyong madama at makita ang mga bagay gaya ng Diyos: kayat papasanin din ni Oseas ang parehong krus ng Diyos – ang laging mahalin at pata​warin ang asawang salawahan at taksil. At sa kabilang dako naman, isisigaw rin ni Oseas ang galit ng Diyos sa Israel sa harap ng mga kasalanan nito.

Mga taong 746 nang magsimulang mangaral si Oseas, ibig sabihi’y sa dakong huli ng masaganang paghahari ni Yeroboam II sa hilagang kaharian ng Israel. Pagkatapos na pag​katapos nito’y agad na magsisimula ang dalawampung taon ng pagbagsak at kabulukan na magwawakas sa pagkabihag sa Samaria at pagdedeport sa mga tagaroon (taong 721).

Narito si Oseas para akusahan at babalaan ang bayang nabubuhay nang walang paki​alam. Patuloy siya sa pangangaral samantalang pabagsak naman ang kaharian: ipinahahayag niya ang parusa ng bayang iresponsable at taksil sa pakikipagtipan ng kanilang Diyos. Pero nauunawaan niya na tagapagturo ang Diyos at hindi nito pahihintulutan nang walang dahilan ang mga ka​pahamakan at kahit na ang pagkawasak ng bansa. Sa ganitong paraan, ang Israel ay mag​​​babalik sa dati nitong kalagayan nang akayin siya ni Yawe at ilabas mula sa Ehipto: siya ay magiging dukha at abang bayan, kayang sundan ang kanyang Diyos nang may pananam​palataya at pagmamahal. 

Nagsisimula ang libro ni Oseas sa istorya ng kabiguan ng kanyang buhay may-asawa. Naglalahad siya mula rito ng aral sa Israel na taksil kay Yawe (kab. 1-3). 

At sa mga kabanata 4-13 naman, sama-sama ang mga panunumbat, babala, paanyaya sa pagbabalik-loob at pagbabalita ng pagkatapon. Isang pag-asa sa kina​bukasan ang binubuksan ng huling talata, 14:2-10, sa oras na alisin na ni Yawe sa Israel ang lahat ng kayamanang pinanghawakan nito.

Oseas komentaryo

• 1.2  Hinihingi ni Yawe kay Oseas na isa sa mga babaeng kasama sa sagradong pagbibili ng sarili sa pagsamba ng mga pagano ang kunin nitong asawa. Sa kanila lumalapit ang sinumang naghahangad tumang​gap ng biyaya ng diyos na Baal sa kanilang mga bukid at hayupan. Napa​kadalas mangyari ang ganito sa Israel at hindi nila ito mina​masama ma​liban sa mga talagang tapat kay Yawe. Kaya sini​mulan ni Oseas ang kanyang pag-aasawa nang may malaking pagma​mahal, sa kaalamang mag​pa​patuloy pa rin sa pagta​taksil sa kanya at sa kanyang Diyos ang kanyang asawa. Sa totoo’y magbabalik siya sa pagbibili ng sarili.

Parang nasa gitna ng nag-uumpugang bato si Oseas sa kaibuturan ng kanyang puso – laging umaasang magbabagong-loob ang kanyang asa​wang salawahan at sumasamba sa mga diyus-diyusan, pero nilalamon din ng selos at galit, at pagod na sa laging pagpa​patawad. Patuloy niya itong minamahal, at sa dakong huli’y magta​tagumpay siya sa pagsagip sa kanya sa pa​ma​magitan ng kanyang napakadakila at maha​ba​ging pag-ibig.

Pangalanan mo siyang Di-Mahal. May kung anong kahulugan ang lahat ng pangalan sa Israel, at halos laging relihiyoso ang ibig sabihin ng mga ito. Pina​pangalanan dito ni Oseas ang kanyang mga anak, na malamang ay nakagulat sa mga tao at sa gayo’y nagbibigay-diin sa mga itinuturo niya sa kanila: malulupig ang Israel; siya ay isang bayang di mahal ni Yawe ni kinikilalang kanya.

Kasunod ni Oseas, maraming propeta ang mag​sasalita tungkol sa pagbibili ng sarili at pakiki​apid para tukuyin ang pagsamba sa ibang mga diyos. Uulitin din nila na tinawag ang Israel na maging asawa ng Diyos.

–
Sa ganito ring paraan ilalahad ni Jeremias ang mga kasalanan ng Israel (Jer 2:2; 3:1; 31:1) at ma​giging mas marahas naman si Ezekiel (kabanata 16-23).

–
Pero sa mga kabanata 40-66 ni Isaias naman, matutunghayan natin ang pangitain tungkol sa Jerusalem na nakipagbalikan at ikina​sal kay Yawe (Is 50:1; 54:6 at 62:4). Ito rin ang magiging paksa sa Awit ng Mga Awit at Pagbubunyag 21.

• 2.4 Sa paglalahad na ito, nagkakahalo si Oseas na nagbababala sa kanyang asawa at si Yawe na na​​-nunumbat sa kanyang bayan.

Walang sinuman sa Israel ang di sumasam​palataya kay Yaweng Diyos ng kanilang lahi. Pero kahit na kinikilala nila siya bilang taga​pagligtas sa mga krisis ng kanilang bansa, iniisip pa rin nilang ang pamumunga ng lupa at pag​dami ng kanilang hayupan ay galing sa ibang mga diyos, sa mga Baal, at walang kapang​yari​han si Yawe sa mga bagay na ito. Kaya pinag​baban​taan sila ni Yawe na ipagkakait sa kanila ang lahat ng bunga ng lupa at pati na ang lupa mismo, para makita nilang sa kanya lamang pala galing ang lahat nilang kayamanan.

Sa lahat ng panahon, nakagawian na nating iasa ang iba’t ibang bahagi ng ating buhay sa iba’t ibang diyos. Ang ilan ay may “malaking pananampalataya” kay Kristo para lutasin ang kanilang mga problema, pero sinasamba rin naman nila ang sex sa paraang pare​hong-pareho ng mga deboto ni Baal. Ang iba nama’y sumasamba sa Diyos sa harap ng mga tao, pero nag​​tatayo naman ng isang lipunang mapaniil base sa batas ng salapi at katwiran ng pinaka​malakas. Ang kalbaryo ng maraming Pilipino ang siyang naglalantad sa ka​salanan ng li​punang winasak ng mga diyus-diyusan nito.

Kaya aakitin ko siya, aakayin uli tungo sa dis​​yerto at doon ko masuyong kakausapin. Ipagka​kait ni Yawe ang lahat sa Israel upang ma​​ging dukha siyang muli tulad noon sa Disyerto sa pana​hon ni Moises. Sa ganito niya malalaman na sa Diyos galing ang lahat at sa kanya siya mananalig. Mas mabuti pa ako noon kaysa ngayon. Ito rin ang sasabihin ng waldas na anak sa Lucas 15:17.

Tatawagin niya ako… hindi na aking Baal. Gina​gamit dito ni Oseas ang salitang Baal ko, dahil Panginoon ang ibig sabihin ng Baal sa Hebreo. Ang pangalang ito ay ibinibigay sa mga diyos ng mga Kananeo pero pinararangalan din ng mga Israelita si Yawe sa titulong ito. Subalit ayaw ng Diyos na siya ay maging isang “Baal” lamang kasama ng iba pa, kundi “ang” kaisa-isang asawa.

Magiging kabiyak kita magpakailanman. Isang ba​gong tipan ang iniaalok ng Diyos sa mga tao, o isang bagong kasunduan. Hindi isang bagong reli​hiyon na may ibang mga kautusan kundi isang personal na relasyong hatid ng pusong dinalisay at binago (Jer 31:31).

Ang pagkakabuklod na ito sa pag-ibig at kata​patan ang tinutukoy sa Juan 1:17: si Jesus ang nag​hatid nito sa sangkatauhan.

Papagkakasunduin ko sila ng mga hayop. Pag​ka​raan ng mga pagsubok, nakikinikinita ni Oseas ang isang panahon ng kaligayahan kung kailan muling ibi​bigay ni Yawe ang lupa sa kanyang bayang dinalisay. Di na mag​kakaroon ng mga ma​sasamang puwersa ng kalikasan o mga digmaan. Pagpapahingahin ko si​lang ligtas at pa​natag.

Sa wakas ay napagtatagumpayan ni Oseas ang kasamaan ng kanyang asawa sa pama​magitan ng kan​​yang matiising pagmamahal. Tinutubos pa niya ito sa pagbabayad sa pari ni Baal na pinaghandugan nito ng kanyang sarili.

• 4.1 Isusumpa rin ng iba pang mga propeta ang mga pagkukulang at pagiging iresponsable ng mga nasa kapangyarihan sa bayan at sa relihiyon: sila ang dahilan ng paghihirap ng sambayanan (tingnan ang Is 5:13; Mikeas 3:1).

Sa talata 4:11-14, patuloy na inaakusahan ni Oseas ang mga paring gumagaya sa mga gawi ng mga paring pagano sa panghuhula at pagbibili ng sarili.

• 5.1 Alalahanin natin na ang bayan sa hilaga; na tinatawag na kaharian ng Israel, ay binuo ng mga tribu ni Jacob o mga tribu ni Jose (tingnan ang Gen 35:23). Dalawa ang mga tribu ni Jose: ang Efraim na siyang mas importante at ang Manases. Sa paggamit ni Oseas sa mga salitang Efraim, Jose, Jacob, Israel, iisang bayan lamang talaga ang tinutukoy niya.

• 8. Tinatalakay dito ang mga digmaan ng Israel. Pansinin ang huling pangungusap: Nagtatago si Yawe at iniiwan ang kanyang bayan sa dilim nang magbalik sila para hanapin siya.

• 6.1 Pinagsisisihan ng tao ang kanyang mga pagkakamali; pero hindi sapat ang kanyang katapatan para layuan ang kanyang mga kasalanan. Iniisip niyang masisiyahan ang Diyos sa pag-aalay niya ng ilang handog, pero malayo ito sa tunay na pag-ibig na napatutunayan sa pagsunod. Mas gusto nilang mag-alay ng mamahaling mga handog na sila mismo ang pumili kaysa pagsunod na hinihingi ng Diyos sa kanila.

Pag-ibig ang nais ko, hindi sakripisyo. Sinagot ni Jesus ang mga Pariseo sa isang pagka​kataon sa pag​sasabi ng pangungusap na ito (tingnan ang Mateo 9:13).

• 7. Adam, Galaad, Betel, mga lugar na pinag​diriwangan ng pagsamba kay Yawe na may halong kaugaliang pagano.

• 8.1 Isang bantay ang propeta (tingnan Ez 3:17). Mahigpit na tinutuligsa ni Oseas ang mga haring di galing sa Diyos dahil mula sa simula’y sila na ang hu​mirang sa kanilang sarili. Tanging ang mga inanak la​mang ni David sa katimugan ang mga hinirang ng Diyos. At higit pa rito’y hindi sila ka​ilanman nagkaroon ng malasakit para maging mga kinatawan ng Diyos sa kanyang bayan ni tu​parin ang kanyang mga plano.

At narito ang mabigat na pagtuligsa sa mga gintong guya na inilagay sa Betel bilang parangal kay Yawe (tingnan ang 1 H 12:28).

• 11.  Ang panlabas na pagsamba at mga sagra​dong salu-salong kasunod ng pagha​handog ay hindi makapagpapalimot ng kanilang kasalanan sa Diyos.

Nililingon ni Oseas ang kahapon ng Israel. “Mag​babalik ka sa Ehipto” (9:3), ibig sabihi’y magbabalik ka sa pagiging bihag.

• 11.1 Ang Israel ang laki sa layaw na anak ng Diyos. Inilabas siya ng Diyos noon mula sa Ehipto, at mula noo’y tinatawag na niya ito at sinisikap na akitin sa kanyang sarili, pero sige pa rin ang Israel sa kan​yang masasamang gawi na naghahatid ng parusa sa kanya.

Ako’y Diyos at hindi tao (9). Ang mga kasa​wiam​palad natin na para sa ati’y waring mga parusa ng Diyos ay talagang mga paraan na pinakamaganda sa Diyos para turuan niya tayo. (Tingnan ang Heb 12:7; 2 Mac 6:16; Kar 11:23).

• 2.  Nagtatapos sa mga salitang ito ng pag-asa at sigla ang libro ni Oseas. Pagkaraan ng mga pag​subok, hahanapin ng Israel si Yawe na mag​pa​pakita naman sa kanya. Ang pakikipag​kasundo ng tao sa Diyos ay ma​​gi​ging tunay na pag-aasawa, kaalinsabay ng pagkakasundo ng sangkatauhan sa sangkalikasan. Nabanggit na ito sa 2:17-22 at tatalakayin pang lalo sa Awit ng Mga Awit sa muling paggamit sa ilang pag​lalarawang galing kay Oseas.
